
KOMISIONERI PËR MBROJTJEN NGA DISKRIMINIMI 
 
Nr. 583  Prot.          Tiranë, më 07.04 .2022 

 

V E N D I M 

Nr. 65, Datë  07.07.2022  

Bazuar në nenin 32/1/a, të Ligjit nr. 10221, datë 04.02.2010 “Për Mbrojtjen nga Diskriminimi”, të 

ndryshuar,  Komisioneri për Mbrojtjen nga Diskriminimi1  shqyrtoi ankesën nr.161 Regj., datë 

07.09.2021, paraqitur nga ankuesi J.B2, kundër Drejtorisë Vendore të Policisë Shkodër3, në të cilën 

ankuesi pretendon se është diskriminuar për shkak të “aftësisë së kufizuar”. Në përfundim të 

shqyrtimit të ankesës, Komisioneri për Mbrojtjen nga Diskriminimi, 

 

K O N S T A T O I: 

 
I. Parashtrimi i fakteve sipas subjektit ankues. 

Në ankesën e depozituar pranë Komisionerit, ankuesi ka parashtruar se është dhunuar nga një 

qytetar dhe pas kësaj ngjarje është paraqitur në komisariatin e policisë për të bërë denoncimin, por 

punonjësit e policisë nuk e kanë trajtuar si çdo qytetar tjetër, për shkak se ai është me aftësi të 

kufizuara. Ankuesi deklaron se, është marrë në pyetje pa praninë e psikologut, duke shkelur ligjin, 

pasi gjatë procedurës së marrjes në pyetje të një personi me aftësi të kufizuara, kërkohet prania e një 

psikologu. Kur parashtroi kërkesën për prezencën e psikologut, kjo kërkesë e tij është pritur me 

tallje. Gjatë kohës që ka qenë në komisariat, ankuesi pretendon se nuk është ndier mirë dhe ka 

kërkuar ndihmë nga punonjësit e policisë, por këta të fundit nuk kanë vepruar dhe nuk kanë njoftuar 

ambulancën duke i komunikuar që ta njoftonte vetë. Më pas i është drejtuar spitalit në këmbë. 

Ankuesi shprehet se, personi që ka ushtruar dhunë ndaj tij dhe babit të tij është arrestuar dhe është 

mbajtur vetëm 2 orë në komisariat dhe është liruar nga policia. Ankuesi pretendon se ky person 

përbën rrezik për atë dhe policia nuk e merr parasysh këtë fakt sepse e nëpërkëmbin dhe nuk e 

trajtojnë si të gjithë qytetarët e tjerë, pasi është me aftësi të kufizuara.  

 

Ankuesi pretendon se ka kërkuar dokumentacionin dhe procesverbalet tek policia, por nuk i janë 

vendosur në dispozicion. Ai pretendon se ndihet i diskriminuar, pasi ai nuk mund të dhunohet dhe 

policia të mos marrë asnjë masë. 

 

                                                           
1 Në vijim do t’i referohemi me shkurtesën Komisioneri. 
2 Në vijim do t’i referohemi me shkurtesën Ankuesi. 
3 Në vijim do t’i referohemi me shkurtesën DVP Shkodër. 

Sipas ankuesit, sa herë që ai ankohet, problematika e tij nuk merret parasysh nga policia. Kjo 

vërtetohet me faktin se ai ka depozituar para disa kohësh ankesë pranë Komisionerit, duke theksuar 

se ai ndihej i kërcënuar  nga një person dhe denoncimi i tij nuk ishte marrë paraqysh. Ndërsa për një 

tjetër ankesë që ka paraqitur pranë Komisionerit, është tërhequr nga ankesa pasi punonjësit e 

policisë, të cilët e kishin ofenduar i kishin kërkuar falje.     

 

Në datën 20.09.2021, ankuesi ka informuar Komisionerin se, më datë 19.09.2021 është dhunuar 

përsëri nga një person dhe ka shkuar në polici për të bërë ankesë, por nuk është lejuar që të bëjë 

denoncimin. Ankuesi pretendon se punonjësit e policisë nuk i kanë marrë parasysh thëniet e tij pasi 

ai, është ankuar disa herë në lidhje me neglizhencën e treguar nga ana e policisë, duke i bërë 

problematikat edhe mediatike. Në datën 19.09.2021 në mbrëmje, ankuesi deklaron se ka shkuar në 

spital për shkak të goditjeve dhe aty kanë ardhur edhe punonjësit e policisë P.B dhe V. Zh, të cilët 

sipas ankuesit, i kanë bërtitur duke i bërë presion psikologjik dhe nuk kanë marrë asnjë masë për 

personin që e ka goditur. 

 

Në përfundim të shqyrtimit të ankesës, ankuesi kërkon nga Komisioneri ndalimin e diskriminimit 

dhe ofrimin e shërbimit si çdo qytetari tjetër nga ana e Drejtorisë Vendore të Policisë Shkodër. 

 

II. Ndjekja e proçedurës për shqyrtimin e ankesës nga Komisioneri. 

Komisioneri  mori në shqyrtim ankesën bazuar në kompetencën e parashikuar nga neni 32, pika 1, 

gërma “a”, të ligjit nr.10221/2010 “Për Mbrojtjen nga Diskriminimi”, të ndryshuar4, që i jep të 

drejtën për të shqyrtuar ankesat nga personat ose grupet e personave që pretendojnë se janë 

diskriminuar, sipas parashikimeve të këtij ligji. 

LMD, rregullon në mënyrë të drejtëpërdrejtë zbatimin dhe respektimin e parimit të barazisë dhe 

mosdiskriminimit për shkak të aftësisë së kufizuar, të pretenduar nga ankuesi si shkak diskriminues, 

duke parashikuar në nenin 1, të tij se : “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen 

civile,vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

 

LMD, në nenin 3, pika 1, të tij, parashikon : “1.“Diskriminim” është çdo dallim, përjashtim, 

kufizim ose preferencë, bazuar në cilindo shkak të përmendur në nenin 1 të këtij ligji, që ka si qëllim 

ose pasojë pengesën ose bërjen të pamundur të ushtrimit në të njëjtën mënyrë me të tjerët të të 

drejtave e lirive themelore të njohura nga Kushtetuta e Republikës së Shqipërisë, aktet 

ndërkombëtare të ratifikuara nga Republika e Shqipërisë, si dhe nga ligjet në fuqi.”  

 

                                                           
4
 Në vijim do t’i referohemi me shkurtesën LMD. 

Bazuar në nenin  5, të LMD-së,  ndalohet diskriminimi për shkaqet e përmendura në nenin 1 të këtij 

ligji dhe mosmarrja në shqyrtim, sipas rasteve të përmendura në nenin 3 të këtij ligji, e një ankimi 

ose procedure, si dhe çdo forme tjetër sjelljeje që pengon zbatimin e parimit të trajtimit të barabartë.  

Mbrojtja nga diskriminimi,sipas nenit 7, të LMD-së, garantohet ndaj çdo veprimi apo mosveprim të 

autoriteteve publike ose personave fizikë a juridikë që marrin pjesë në jetën dhe sektorët publikë 

apo privatë, që krijojnë baza për mohimin e barazisë ndaj një personi apo grupi personash, ose që i 

ekspozon ata ndaj një trajtimi të padrejtë dhe jo të barabartë, kur ata ndodhen në rrethana të njëjta 

apo të ngjashme, në krahasim me persona të tjerë apo grupe personash. 

Ankesa e paraqitur është në përputhje me kërkesat e nenit 33, pika 3, të LMD-së dhe u pranua për 

shqyrtim, pasi nuk ekziston asnjë nga shkaqet për mospranim të përcaktuara nga neni 33, pika 4, të 

po këtij ligji. Në zbatim të parashikimeve ligjore, të neneve 32 dhe 33, të lLMD-së, Komisioneri ka 

shqyrtuar çështjen duke ndërmarrë hapat si më poshtë: 

 

1. Me shkresën nr. 1253/1 prot, datë 21.09.2021, Komisioneri ka njoftuar dhe kërkuar informacion 

në lidhje me pretendimet e ankuesit nga DVP Shkodër. Me shkresën nr.1253/2 prot datë 

15.10.2021, DVP Shkodër i’u dërguar rikujtesë për dërgimin e informacionit. 

 

1.1 Me shkresën nr.5876/2 prot datë 18.10.20215, DVP Shkodër dërgoi  informacionin në lidhje me 

ankesën duke parashtruar ndër të tjera si vijon: 

Me qëllim sqarimin e rrethanave dhe pretendimeve të shtetasit J.B, DVP Shkodër i ka kushtuar 

vëmendjen e duhur duke kryer verifikimet nëpërmjet SPZ së Zonës Policore dhe Specialistit të 

Hetimit të Krimeve të Zonës. 

Në procedurat e zakonshme për pyetjen e personave, zakonisht kur janë subjekte të hetimit (ndaj të 

cilit zhvillohen hetime) thirret psikologu për të lehtësuar procesin e marrjes në pyetje dhe presionit 

psikologjik. Z. B nuk ka qenë asnjëherë në cilësnë e personit ndaj të cilit zhvillohen hetime, vetëm 

të një deklaruesi të thjeshtë, e në këto rrethana nuk ka plotësuar kushtet për praninë e psikologut, 

megjithëse ky shtetas është pyetur në praninë e babit të tij.  Statusi i tij është person me aftësi të 

kufizuara dhe jo aftësi e kufizuar mendore, për të cilën do të ishte e udhës dhe logjike që të kishim 

praninë e psikologut për të lehtësuar proceset konjukative dhe mendore në mënyrë që intervistimi të 

jetë i duhur, i saktë dhe me sa më pak presione apo keqkuptime. 

DVP Shkodër informon se, për personin e akuzuar janë kryer veprimet proceduriale dhe si për çdo 

rast tjetër të kësaj natyre, materialet ndaj tij janë referuar në prokurori, me shkresën nr. 3801/2, datë 

22.07.2021. DVP Shkodër bën me dije se, çdo kopje e deklartës nëqoftëse kërkohet i jepet personit 

që bën dëshminë. Në rast se ai e kërkon, mundet lirisht ta marrë pranë prokurorisë së Rrethit 

Gjyqësor Shkodër. Në momentin që ai ka dhënë deklaratën, nuk  ka kërkuar kopje të saj. 

                                                           
5 Protokolluar pranë Komisionerit me nr.1253/3 prot datë 22.10.2021. 

DVP Shkodër shprehet se, duke vlerësuar thëniet e ankuesit, në mënyrë të përsëritur ai krijon situata 

dhe ankesa të pabaza dhe të shpeshta ndaj policisë së shtetit, mjekëve të Spitalit Rajonal dhe humb 

besimin se ai po kërkon diçka të drejtë dhe shqetësuese. Z. B, në asnjë deklaratë të firmosur nga ana 

e tij nuk ka cilësuar shqetësime të asnjë lloj forme qoftë për diskriminim apo shqetësime të tjera. 

Në lidhje me ngjarjen e datës 19.09.2021, DVP Shkodër informon se, nga raporti i shërbimit nuk 

rezulton që z. B të jetë diskriminuar nga punonjësi i policisë. Bazuar në verifikimet e kryera ka 

rezultuar se ankuesi gjatë kohës që ngre pretendime e konkretisht gjatë vitit 2021 nuk është 

paraqitur në polici për të bërë ndonjë ankesë apo kallëzim në lidhje me sa pretendon. 

1.2 Në datën 28.10.2021, ankuesi ka dërguar kundërshtimet e tij duke parashtruar ndër të tjera6: 

Ankuesi J.B pretendon se, ka kërkuar praninë e psikologut pasi është person me aftësi të kufizuara 

dhe për shkak të sëmundjes së tij ka patur nevojë dhe ka kërkuar që të jetë prezent psikologu. Ai 

prapëson se, babai i tij ka qenë gjithashtu në cilësinë e palës së dëmtuar. Gjithashtu, ai dhe babai i 

tij, kanë kërkuar kopje të dëshmisë që kanë dhënë pranë policisë, por oficeri F.T, nuk ka pranuar 

t’ua japë këtë dokument. 

Ankuesi pretendon se ankesat e tij nuk kanë qenë asnjëherë të pabazuara dhe një fakt i tillë 

vërtetohet nga kartelat e hapura pranë Spitalit Rajonal Shkodër. Ankuesi shprehet se nuk i është 

dhënë ndihma nga punonjësit e policisë dhe se për fyerjet dhe ofendimet e bëra nga punonjësit e 

policisë kohë më parë, ai ka bërë ankesë të cilën më pas e ka tërhequr pasi punonjësit e policisë i 

kanë kërkuar falje. Ankuesi shprehet se diskriminimi ndaj tij vazhdon dhe tashmë edhe për shkak të 

pretendimeve që ai ka paraqitur pranë Komisionerit. 

Ankuesi thekson se, kur është dhunuar në datën 19.09.2021, ora 10:00, është shoqëruar pranë 

Spitalit Rajonal Shkodër për të marrë ndihmën e parë, nga punonjësit V.Zh dhe P.B të cilët kanë 

ushtruar dhunë psikologjike gjatë gjithë kohës. Ankuesi shprehet se ai diskriminohet që nga 

recepsioni dhe deri tek drejtori, për faktin se tani është i njohur për problematikat dhe viktimizohet 

për shkak të ankesave që kanë bërë për sjelljet diskriminuese pranë Komisionerit apo tek instancat e 

tjera. Ankuesi pretendon se punonjësit e policisë refuzojnë që të marrin denoncimet apo kallëzimet 

e tij. 

Ankuesi shprehet se, sjelljet diskriminuese ndaj tij vazhdojnë dhe rasti më i fundit ka qenë në datë 

21.10.2021 kur ai ka qenë duke ecur në rrugë dhe e kanë kapur krizat epileptike dhe i ka kërkuar 

punonjësit të policisë rrugore Z.M që të lajmëronte ambulancën, por ky i fundit në mënyrë 

arrogante nuk ka pranuar që të njoftojë ambulancën. Ankuesi deklaron se ndihet në mënyrë të 

vazhdueshme i diskriminuar nga sjelljet e policisë dhe nëse kërkon ndihmë pranë policisë në 

mënyrë të shpeshtë, sikurse pretendohet nga policia, ateherë atij duhet ti jepet ndihma e kërkuar pasi 

policia është në shërbim të komunitetit.  

2 Me shkresën nr. 1253/5 prot., datë 01.11.2021, Komisioneri i’u drejtua përsëri DVP Shkodër 

duke kërkuar informacion shtesë në lidhje me pretendimet e ankuesit. 

                                                           
6
 Kundërshtimet janë dërguar me e-mail nëpërmjet Specialistes së Zyrës Rajonale të Komisionerit në Shkodër. 

2.1 Me shkresën nr. 57776/5 prot., datë 08.11.20217, DVP Shkodër dërgoi informacionin në lidhje 

me shkresën e mësipërme të Komisionerit,  duke parashtruar ndër të tjera si vijon: 

Pretendimet e shtetasit J.B, të cilat ofrojnë në përmbajtje të tyre ankimin ndaj veprimeve apo 

mosveprimeve të funksionarëve të institucionit të DVP Shkodër, me keqardhje theksojmë se nuk 

dispoznojnë bazueshmëri ligjore dhe faktike. Lidhur me rastin e dhunës së ushtruar ndaj subjektit 

ankues dhe babait të tij në muajin korrik 2021, rezulton se është vepruar me përgjegjshmëri të lartë 

nga funksionarët publikë të strukturës së policore përkatëse të caktuar me shqyrtimin e rastit të 

çështjes së shtetasit J.B, bazuar kjo në aktet shkresore zyrtare të prodhuara nga strukturat 

përgjegjëse policore. Konkretisht, rezulton se me shkresën nr. 3801 prot., datë 22.07.2021, 

nëpërmjet titullarit të Komisariatit të Policisë Shkodër, janë referuar në Prokurorinë e Rrethit 

Gjyqësor Shkodër materialet proceduriale lidhur me ngjarjen e datës 21.07.2021, e nisur nga ankimi 

i shtetasit J.B, për veprën penale  “Dëmtime të tjera me dashje”, parashikuar nga neni 90 i Kodit 

Penal, në ngarkim të shtetasit K.Gj. Në përmbajtje të materialeve proceduriale janë listuar në 

mënyrë shteruese aktet shkresore vijuese: referim i veprës penale; procesverbal ankimi Ç.B; 

procesverbal ankimi J.B; procesverbal të shtetasit K.Gj ndaj të cilit zhvillohen hetime; letra e të 

drejtave; fletë e printuar nga sistemi TIMS dhe fusha e kërkimit; shkresë dërguar spitalit të 

mjekësisë ligjore. Duke qenë se materialet përkatëse proceduriale si më sipër janë përpiluar në një 

kopje dhe janë referuar në Prokurorinë e Rrethit Gjyqësor Shkodër, në strukturën policore 

përgjegjëse nuk rezulton e administruar kopje tjetër e tyre, me përjashtim të shkresës përcjellëse nr. 

3801, datë 22.07.2021 dhe shkresës për referimin e vepres penale. 

DVP Shkodër thekson se duhet mbajtur në konsideratë fakti se shtetasi J.B, në retrospektivë të 

ankesave të tij të paraqitura për vitin 2021 në strukturën policore vendore, ka rezultuar të jetë 

subjekt i vazhdueshëm, ankimi ndaj veprimeve apo mosveprimeve të punonjësve të policisë, të cilët 

kanë qenë përgjegjës të caktuar për shqyrtimin e rastit të tij. Këtu evidentohet rasti i çështjes në 

periudhën shkurt 2021, ku ky shtetas, sipas ankesës së paraqitur në Platformën e Bashkëqeverisjes 

dhe deklarimeve të dhëna në SHÇBA Shkodër, ka pretenduar se punonjësit e policisë E.H, V. N dhe 

M. G, kanë shfaqur sjellje me karakter ofendues dhe diskriminues ndaj tij. Për këtë çështje, 

meqënëse është filluar edhe një hetim i brendshëm nga strukturat e SHÇBA, ka rezultuar se nga 

verifikimi i të dhënave të administruara nga kjo strukturë, nuk është konkluduar mbi vërtetësinë e 

kësaj ankese. Mbi kronologjinë dhe veprimet e ndërmarra nga strukturat policore mbi këtë çështje, 

me shkresën nr. 136/3, datë 09.03.2021, DVP Shkodër i ka dërguar informacion Komisionerit. 

DVP Shkodër, sjell në vëmendje se shtetasi J.B ka rezultuar me qëndrime të pakonsoliduara dhe 

kontradiktore në raport me ankesat e paraqitura ndaj punonjësve të caktuar të policisë, të cilat 

konsistojnë në: tërheqje nga ankesat e dërguara, ringritjen e tyre me të njëtën përmbajtje e në një 

moment të mëvonshëm kohor dhe mungesa e vërtetësisë së tyre pas shqyrtimit nga strukturat e 

hetimit të brendshëm. Një gjë e tillë, sipas DVP Shkodër, është krejtësisht e pranueshme, sepse 

mund të justifikohet natyrshëm me pozitën e tij të posaçme (person me aftësi të kufizuara) për 

shkak të anomalive të caktuara shëndetësore që e shoqërojnë në vazhdimësi. Sidoqoftë, sipas tyre 

                                                           
7 Protokolluar pranë Komisionerit me nr. 1559 prot datë 10.11.2021. 

një gjëndje e tillë shëndetësore e subjektit ankues, nuk duhet ta zbehë seriozitetin dhe rëndësinë e 

pretendimeve të tij me karakter ankimi, përkundrazi ka shërbyer dhe do të shërbejë në ndërmarrjen 

me përkushtim dhe përkujdesje të shtuar të përgjegjësive nga ana e funksionarëve të policisë së 

shtetit, të cilët angazhohen në raste të tilla në përditshmërinë e punës. Përtej kësaj, mbetet 

krejtësisht e papranueshme që fillimisht subjekti ankues të manifestojë dakortësi të plotë në 

deklarimet e dhëna në prani të punonjësit të policisë të caktuar dhe në një moment të mëvonshëm 

kohor të ngrihen nga ana e tij pretendime të paqëna realisht, të cilat nuk figurojnë që ti jenë 

nënshtruar qoftë edhe një komunikimi informal me funksionarin përkatës të policsë. 

Referuar kërkesës së Komisionerit për të marrë kopje të pamjeve filmike të datës kalendarike 

19.09.2021, DVP Shkodër bën me dije se në bazë të të dhënave teknike të përfituara nga punonjësit 

përgjegjës të institucionit, rezulton se kapaciteti i pajisjes regjistruese për regjistrimin e të dhënave 

filmike që prodhojnë kamerat e vendosura në ambientet e institucionit të DVP Shkodër, disponon 

një marzh kohor prej 1 (një) muaji. Çdo e dhënë filmike që i korrespondon një momenti kohor më 

të hershëm se 1 (një) muaj, figuron objektivisht e pamundur administrimi i saj. DVP Shkodër bën 

me dije se, në datën 19.09.2021, punonjësit e policisë P. B dhe V. Zh, kanë përpiluar një raport 

shërbimi, i cili parashtron në mënyrë të përmbledhur situatën faktike të ndodhur dhe 

kontradiksionin që ekziton përkundrejt pretendimit të subjektit ankues. 

Trajtimi i rasteve të natyrës së ankuesit, për shkak të specifikës dhe ndjeshmërisë që e karakterizon 

ka gëzuar dhe gëzon mbështetje maksimale, madje me një përkujdesje të shtuar, duke u bazuar 

kumulativisht në dispozitat e Kodit të Procedurës Penale, ligjit nr.108/2014 “Për policinë e shtetit”, 

Rregullores së Policisë së Shtetit, ligjin “Për policinë gjyqësore” dhe në mënyrë të posaçme ligjin  

nr. 93/2014 “Për përfshirjen dhe aksesueshmërinë e personave me aftësi të kufizuara”. 

DVP Shkodër, thekson se, me informacionet e deritanishme të përfituara, qoftë edhe në rrugë 

operative, rezulton se sjellja e punonjësve të policisë, të cilët kanë ushtruar komunikim formal dhe 

jo formal me subjektin ankues, është shoqëruar me ndjeshmëri të lartë, duke qenë e matur dhe e 

përshtatshme dhe asnjëherë e karakterizuar me shprehje ose veprime, qofshin këto fyese, 

poshtëruese apo diskriminuese. 

3. Në datën 12.10.2021, ankuesi ka depozituar me e-mail me anë të specialistes së  Zyrës Rajonale 

të Komisionerit në Shkodër, informacionin shtesë, duke deklaruar se, krahas ankesës së 

paraqitur pranë Komisionerit në lidhje me problemin objekt i kësaj ankese i është drejtuar 

Portalit të Bashkëqeverisjes. Në datë 27.09.2021, ka marrë përgjigje nga Portali i 

Bashkëqeverisjes, sipas të cilës thuhet se Policia Vendore Shkodër ka trajtuar ankesat dhe 

denoncimet e tij, por në çdo rast këto denoncime nuk kanë qenë të bazuara. Kjo gjë sipas 

ankuesit është e pavërtetë, pasi ai ka foto të dhunës së ushtruar ndaj tij, madje këtë mund ta 

vërtetojë dhe kartela e spitalit ku ka marrë ndihmën mjekësore dhe punonjësit e policisë kanë 

qenë të pranishëm dhe nuk kanë pranuar të marrin denoncimin për dhunën e ushtruar ndaj tij 

dhe nuk kanë kryer asnjë veprim në mbrojtje të personit të tij. 

4. Me shkresën nr. 1253/4 prot., datë 01.11.2021, Komisioneri kërkoi informacion nga Spitali 

Rajonal Shkodër, në lidhje me me rastet kur ankuesi është paraqitur për të marrë trajtim 

shëndetësor pranë Spitalit Rajonal Shkodër, përgjatë vitit 2021 dhe procedurat e ndjekura për 

rastet kur ankuesi ka patur lëndime të natyrës që mbartin detyrimin për të njoftuar dhe për të 

raportuar në strukturat e policisë apo kur ky shtetas është shoqëruar për të marrë trjatimin 

shëndetësor nga punonjës të policisë.  

 

4.1 Me shkresën nr. 2595/1 prot., datë 09.11.2021 8 , Spitali Rajonal Shkodër, dërgoi kopje të 

kartelave mjekësore për vitin 2021 të shtetasit J.B. Në përgjigjen e dërguar Spitali Rajonal 

Shkodër nuk ka dhënë shpjegime në lidhje me procedurat e ndjekura për rastet kur ankuesi ka 

patur lëndime të natyrës që mbartin detyrimin për të njoftuar  dhe për të raportuar në strukturat e 

policisë apo kur ky shtetas është shoqëruar për të marrë trjatimin shëndetësor nga punonjës të 

policisë. Spitali Rajonal Shkodër dërgoi kopje të kartelave mjekësore të ankuesit të vitit 2021. 

5. Në datën 11.11.2021, shtetasi Ç.B, babai i ankuesit J.B, ka kontaktuar, nëpërmjet kontaktit 

telefonik të institucionit të Komisionerit, duke deklaruar se, në datë 10.11.2021, djali i tij J. B, 

është dhunuar sërish nga disa persona, një prej të cilëve kishin arritur ta identifikonin. Sipas 

informacionit të përcjellë, të dy këta shtetas, ankuesi J.B dhe babai i tij Ç.B, pretendojnë se janë 

paraqitur rreth orës 21:30-22:00, pranë Komisariatit të Policisë në Shkodër, për të bërë 

denoncimin në lidhje me këtë ngjarje, por një punonjës policie i ka larguar nga ambientet e 

Komisariatit, duke mos i lejuar që të hyjnë dhe të bëjnë kallëzimin. Gjithashtu, në mënyrë të 

përsëritur ankuesi theksoi se, e ka të pamundur të kontaktojë me numrin e policisë, pasi sipas tij 

policia ka bllokuar thirrjet nga numrat e tyre të telefonit.  

 

5.1 Sa më sipër, me shkresën nr. 1570/1 prot., datë 16.11.2021, Komisioneri kërkoi informacion nga 

DVP Shkodër, duke kërkuar informacion në lidhje me pretendimet e ankuesit si dhe  kopje të 

pamjeve filmike të ambienteve të jashtme dhe atyre të brendshme, të datës 10.11.2021, ora 

21:30 – 22:00, kohë kur ankuesi pretendon se është paraqitur për të bërë denoncimin, por nuk 

është lejuar nga punonjësi i policisë. Në përgjigje të kërkesës së mësipërme, me shkresën nr. 

5776/7 prot., datë 01.12.20219, DVP Shkodër ka informuar Komisionerin si vijon: 

 

Nga verifikimet e kryera nga ana e DVP Shkodër rezulton se më datë 10.11.2021, rreth orës 21:40, 

tek shërbimi i ruajtjes së hyrjes kryesore të Drejtorisë Vendore të Policisë Shkodër, janë paraqitur 

dy shtetas, të cilët kanë kërkuar që të takojnë një shef (kushdo qoftë ai). Punonjësi i policisë që ishte 

në shërbim tek hyrja e drejtorisë, ju ka thënë se në ato momente po bëhej ndërrimi i shërbimit dhe 

sa të lirohej oficeri përgjegjës, do ti takonte  me ta. Njëri nga këta shtetas ka bërë foto me celularin e 

tij dhe ka thënë se kam qenë deri këtu dhe kaq dua unë, nuk presim asnjë sekondë dhe janë larguar. 

DVP Shkodër shprehet se, kanë bërë kontrollin e pamjeve filmike të kamerave të sigurisë të datës 

10.11.2021, ora 21:30-22:00 dhe nuk rezulton se këto shtetas të kenë hyrë në ambientet e 

brendshme të DVP Shkodër.  

                                                           
8 Protokolluar pranë Komisionerit me nr. 1570 prot datë 12.11.2021. 
9
 Protokolluar pranë Komisionerit me nr. 1570/2 prot datë 03.12.2021. 

Bashkëlidhur shkresës, është dërguar kopje e raportit të shërbimit të përpiluar nga punonjësi i 

policisë që ka qenë në shërbim dhe që ka kontaktuar, por nuk janë dërguar kopje të filmimeve të 

kamerave të sigurisë që ishin kërkuar nga Komisioneri. 

 

6. Bazuar në nenin 33/8, të ligjit nr.10221/2010 “Për Mbrojtjen nga Diskriminimi”10, të ndryshuar 

dhe për të sqaruar të gjitha faktet dhe rrethanat e çështjes, Komisioneri njoftoi palët për 

zhvillimin e seancës dëgjimore në datën 10.12.2021. Seanca dëgjimore nuk u zhvillua pasi palët 

nuk u paraqitën. Ankuesi njoftoi me e-mail datë 09.12.2021, se për shkak të gjendjes 

shëndetësore e kishte të pamundur të ishte prezent, ndërsa me e-mail në datën 10.12.2021 

dërguar nga A.F, Komisioneri mori njoftim se edhe DVP Shkodër nuk mund të paraqitej në  

datën e caktuar, për shkak të angazhimeve të planifikuara më parë.   

 

7. Me shkresën nr. 1730/1 prot., datë 17.12.2021, Komisioneri rikërkoi nga DVP Shkodër kopje të 

pamjeve filmike të kamerave të sigurisë të datës 10.11.2021, ora 21:30-22:00. Me shkresën nr. 

7645/3 prot., datë 05.01.2022, të Komisariatit të Policisë Shkodër, janë vendosur në dispozicion 

pamjet filmike të kërkuara. 

 

8. Me shkresën nr. 1730 prot., datë 17.12.2021, Komisioneri i’u drejtua Prokurorisë së Rrethit 

Gjyqësor Shkodër, duke i kërkuar informacion në lidhje me fazën në të cilën ndodhen materialet 

hetimore, përcjellë nga Komisariati i Policisë Shkodër me shkresën nr.3801 prot., datë 

22.07.2021, si dhe kopje të procesverbalit të ankimit të shtetasit J.B. 

 

8.1 Me shkresën nr. 9861/1 prot., datë 10.01.2022, Prokuroria pranë Gjykatës së Shkallës së Parë 

Shkodër, informoi se, për kallëzimin e bërë nga shtetasi J.B, për veprën penale “Dëmtime të 

tjera me dashje”, parashikuar nga neni 90, i Kodit Penal, prokuroria ka regjistruar procedimin 

penal nr. 1344, viti 2021, për veprën penale të parashikuar nga neni 89, i Kodit Penal. Për këtë 

procedim është dërguar “Kërkesë për miratimin e urdhërit penal”, më datë 11.11.2021. 

Bashkëlidhur është dërguar kopja e kërkesës së miratimit të urdhrit penal dhe dy procesverbalet 

e ankimit të datës 21.07.2021 të bërë nga ankuesi dhe babai i tij. 

 

 

 

III. Vlerësimi i fakteve dhe provave të grumbulluara nga Komisioneri gjatë proçesit të 
shqyrtimit të çështjes. 
 

A. Lidhur me trajtimin e padrejtë, të pafavorshëm dhe të pabarabartë. 

Ankuesi J.B, është i datëlindjes 06.04.1996 dhe banon  në qytetin e  Shkodrës.  Ankuesi vuan nga 

probleme shëndetësore të sferës neuro-psikike dhe me vendimin nr.4286, datë 26.01.2021, të 

                                                           
10

 Neni 33/8, ligji nr. 10221/2010 “Për mbrojtjen nga diskriminimi”: “Kur e sheh të përshtatshme, komisioneri zhvillon 

një seancë dëgjimore publike dhe fton palët dhe çdo person tjetër të interesuar.” 

Komisionit Mjekësor të Caktimit të Aftësisë për Punë, Niveli i Parë Neurologji – N/Kirurgji, për 

vlerësimin e personave me aftësi të kufizuara në Rrethin e Tiranës, është vlerësuar person me aftësi 

të kufizuara i grupit të dytë, me diagnozën “Epilepsi bilaterale, Dandy Walker”. 

Në ankesën e depozituar pranë Komisionerit, ankuesi ka parashtruar pretendimin se është 

diskriminuar për shkak të aftësisë së kufizuar nga ana e DVP Shkodër, e cila, sipas tij, nuk i ka 

ofruar shërbim si çdo qytetari tjetër, për shkak se është person me aftësi të kufizuara.  

A/1. Në lidhje me pretendimin e ankuesit se është marrë në pyetje pa praninë e psikologut, në 
gjarjen e datës 21.07.2021. 

Bazuar në informacionin dhe provat e administruara gjatë procedurës së shqyrtimit të ankesës 

rezulton se,  në datën 21.07.2021, ankuesi dhe babai i tij, janë paraqitur në Komisariatin e Policisë 

Shkodër dhe kanë kallëzuar faktin se ishin dhunuar fizikisht ndërkohë që kalonin në rrugë pa asnjë 

motiv. Oficeri i Policisë Gjyqësore F.T, ka mbajtur për këtë qëllim dy procesverbale “Për ankimin e 

të dëmtuarit nga vepra penale” datë 21.07.2021, në emër të ankuesit dhe babait të tij. Nga 

përmbajtja e këtyre procesverbaleve, nuk rezulton që ankuesi të jetë pyetur në prezencën e 

psikologut. Materialet  procedurale lidhur me ngjarjen e ndodhur në datën 21.07.2021, ku kanë bërë 

ankim, ankuesi dhe babai i tij, për veprën penale “Dëmtime të tjera me dashje” parashikuar nga 

neni 90, i Kodit Penal ndaj shtetasit K.GJ, i janë përcjellë Prokurorisë së Rrethit Gjyqësor Shkodër, 

me shkresën nr. 3801 prot., datë 22.07.2021, të Komisariatit të Policisë Shkodër. Shtetasi K.Gj 

është proceduar në gjendje të lirë. 

Bazuar në informacionin e dërguar nga Prokuroria pranë Gjykatës së Rrethit Gjyqësor Shkodër, 

rezulton se bazuar në kallëzimin e përcjellë nga Komisariati i Policisë Shkodër, për ngjarjen e datës 

21.07.2021, prokuroria ka regjistruar procedimin penal me nr. 1344, të vitit 2021, që bën fjalë për 

veprën penale të “Plagosjes së lehtë me dashje” parashikuar nga neni 89, i Kodit Penal. Referuar 

kërkesës për miratim të urdhërit penal që i është paraqitur Gjykatës së Rrethit Gjyqësor Shkodër,  

rezulton se, nga aktet e ekspertimit mjeko ligjor ka rezultuar se: “ tek trupi i shtetasit J.B 

konstatohet se ka plagë lacero-contusive......janë shkaktuar nga mjet i fortë mbretës .....kanë sjellë 

humbjen e aftësisë për punë në masën mbi 9 ditë”, ndërsa për babain e ankuesit, shtetasin Ç.B, 

eksperti mjeko ligjor shprehet: “.....këto dëmtime hyjnë në kategorinë e atyre që kanë sjellë humbjen 

e shkallës së aftësisë për punë në masën deri në 9 ditë.....”. Prokurori i çështjes ka çmuar që nuk 

duhet të zbatohet dënimi me burg për shkak të llojit të veprës penale që klasifikohet si kundravajtje 

penale, masës së dënimit jo më shumë se dy vjet dhe sjelljes së treguar nga i pandehuri i cili ka 

treguar pendesë dhe ka bashkëpunuar dhe ka kërkuar dënimin e tij me gjobë në masën  60 000 

(gjashtëdhjetë mijë) lekë. 

Ndryshimet e bëra në Kodin e Procedurës Penale nëpërmjet ligjit nr. 35/2017 sollën ndryshime që 

kanë të bëjnë me një konceptim të ri të statusit të viktimës së veprës penale, sidomos të drejtave të 

saj në procesin hetimor dhe gjyqësor.   

Të drejtat e viktimës së veprës penale parashikohen në nenin 58 të Kodit të Procedurës Penale. Ndër 

të tjera në pikën 1/b dhe pikën 2, të dispozitës së mësipërme, parashikohet: “1. Viktima e veprës 

penale ka të drejtë: b) të përfitojë kujdes mjekësor, ndihmë psikologjike, këshillim dhe shërbime të 

tjera të ofruara nga autoritetet, organizatat ose institucionet përgjegjëse për ndihmën ndaj 

viktimave të veprës penale; ... 2. Organi procedues njofton menjëherë viktimën për të drejtat e 

përmendura në paragrafin 1, të këtij neni, dhe mban procesverbal për njoftimin e tyre.” 

 

Në referim të detyrimit të parashikuar nga neni 58, pika 2, të Kodit të Procedurës Penale, nga aktet 

e administruara rezulton se, ankuesi nuk është njohur me të drejtat e parashikuara për viktimën e 

veprës penale, sipas nenit  58, pika 1, të Kodit të Procedurës Penale.   

 

Ndryshe nga sa pretendohet nga DVP Shkodër në shkresën nr. 5876/2 prot., datë 18.10.2021, 

ndihma psikologjike nuk garantohet vetëm për subjektet e hetimit ndaj të cilëve zhvillohen hetimet, 

por ndihma psikologjike sipas nenit 58, të Kodit të Procedurës Penale garantohet edhe për viktimat 

e veprës penale. Nga ana tjetër, në po këtë shkresë, DVP Shkodër deklaron se, do ishte e udhës dhe 

logjike prania e psikologut për të lehtësuar proceset konjuktive dhe mendore në mënyrë që 

intervistimi të jetë i saktë dhe me sa më pak presione apo keqkuptime, por një gjë e tillë do të ishte e 

përshtatshme për personat me aftësi të kufizuara mendore dhe jo për ankuesin i cili është me status 

“person me aftësi të kufizuar”. 

 

Ankuesi pretendon se ka kërkuar të pyetet në prezencën e psikologut për shkak të gjendjes së tij 

shëndetësore, duke kërkuar në këtë mënyrë ndihmë psikologjike. DVP Shkodër nuk e kundërshton 

këtë pretendim të ankuesit, por ka parashtruar se ankuesi nuk bën pjesë në subjektet të cilëve iu 

garantohet ndihma psikologjike.  

 

Sa më sipër, Komisioneri vlerëson si të provuar faktin se ankuesit nuk i është ofruar mundësia që 

gjatë ankimit që ka bërë si i dëmtuar nga vepra penale, të ketë ndihmë psikologjike nëpërmjet 

prezencës së një psikologu. Komisioneri konstaton se, ankuesit, i cili është një person me aftësi të 

kufizuara mendore, nuk i është garantuar e drejta për të patur ndihmë psikologjike, që parashikohet 

për viktimën e veprës penale sipas nenit 58, pika 1/b, të Kodit të Procedurës Penale. 

 

Veprimtaria e mësipërme nga ana e personave dhe strukturave përgjegjëse të DVP Shkodër është 

kryer në ushtrim të funksioneve proceduriale penale. Materialet hetimore të hartuara nga oficeri i 

policisë gjyqësore pranë DVP Shkodër janë akte në kuadër të të drejtës penale dhe jo një akte 

administrative. Për ngjarjen e datës 21.07.2021, Prokuroria e Rrethit Gjyqësor Shkodër ka 

regjistruar procedimin penal me nr. 1344, të vitit 2021, që bën fjalë për veprën penale të “Plagosjes 

së lehtë me dashje” parashikuar nga neni 89, i Kodit Penal dhe ka paraqitur kërkesë për miratim të 

urdhërit penal pranë Gjykatës së Rrethit Gjyqësor Shkodër. 

 

Komisioneri, është i pavarur në ushtrimin e detyrës dhe u nënshtrohet vetëm Kushtetutës dhe ligjit. 

Bazuar në kompetencat e dhëna nga ligji nr.10221/2010 “Për Mbrojtjen nga Diskriminimi”, i 

ndryshuar, Komisioneri ushtron funksioneve publike administrative, të rregulluara nga e drejta 

administrative. Në këtë kontekst, Komisioneri, pjesë e juridiksionit administrativ, nuk mund të 

ushtrojë kontroll mbi funksionet dhe aktet proceduriale penale, të cilat janë duke u shqyrtuar pranë 

organeve të drejtësisë. 

 

Komisioneri, konstaton se ka një keqkuptim dhe keqinterpretim në lidhje me konceptet që kanë të 

bëjnë me aftësinë e kufizuar dhe personat me aftësi të kufizuar dhe për këtë arsye vlerëson të ndalet 

dhe të sqarojë si më poshtë vijon: 

 

Me ligjin nr. Nr. 108/2012 “Për Ratifikimin e Konventës së OKB-së “Për të Drejtat e Personave me 

Aftësi të Kufizuara”11
, Shqipëria ka ratifikuar Konventën e OKB-së “Për të Drejtat e Personave me 

Aftësi të Kufizuara”12
. Bazuar në nenin 116, të Kushtetutës, ky akt ndërkombëtar i të drejtave të 

njeriut jo vetëm që bëhet pjesë e të drejtës së brendshme e detyrueshme për t’u zbatuar, por duke 

patur edhe përparësi ndaj ligjeve të tjera.  

 

KDPAK përfaqëson standartin më të lartë të mbrojtjes së të drejtave të personave me aftësi të 

kufizuara. Qëllimi i kësaj Konvente është të promovojë, mbrojë dhe sigurojë që të gjithë personat 

me aftësi të kufizuar të gëzojnë plotësisht dhe në mënyrë të barabartë të gjitha të drejtat dhe liritë 

themelore të njeriut, si dhe të promovojë respektin e dinjitetin e tyre të lindur (neni1). Konventa 

nuk jep një përkufizim të aftësisë së kufizuar, por pranon se aftësia e kufizuar është një koncept 

evolues. Sipas nenit 1, paragrafi 2, i KDPAK, personat me aftësi të kufizuara përfshijnë ata që kanë 

dëmtime fizike, mendore, intelektuale apo shqisore afatgjata, të cilat, në ndërveprim me barriera të 

ndryshme, mund të pengojnë pjesëmarrjen e tyre të plotë dhe efektive në shoqëri në baza të 

barabarta me të tjerët. Ndërsa në gërmën “e”, të preambulës  KDPAK, thekson se, aftësia e kufizuar 

është një koncept evolues dhe se aftësia e kufizuar rezulton nga ndërveprimi ndërmjet personave 

me dëmtime dhe barrierave të qëndrimit/mentalitetit dhe ambientit, që pengojnë pjesëmarrjen e tyre 

të plotë dhe efektive në shoqëri në nivel të barabartë me të tjerët. 

 

Në frymën e KDPAK, është miratuar, ligji nr. 93/2014 “Për përfshirjen dhe aksesueshmërinë e 

personave me aftësi të kufizuara”, i cili ka si qëllim, të garantojë nxitjen dhe mbrojtjen e të drejtave 

të personave me aftësi të kufizuara për të mundësuar pjesëmarrjen e tyre të plotë dhe efektive në të 

gjitha sferat e shoqërisë, në kushte të barabarta me të tjerët, duke mundësuar autonominë dhe 

jetesën e pavarur për të gjithë personat me aftësi të kufizuara, nëpërmjet ofrimit të ndihmës e të 

mbështetjes. Në nenin 3, pika 9, të ligjit të sipërcituar parashikohet se: “Persona me aftësi të 

kufizuara, janë, individët që kanë dëmtime afatgjata fizike, mendore, intelektuale ose ndijore, 

dëmtime të cilat, në bashkëveprim me pengesat e ndryshme, përfshirë ato mjedisore dhe të 

qëndrimit, mund të pengojnë pjesëmarrjen e plotë dhe efikase të këtyre personave në shoqëri, në 

kushte të barabarta me të tjerët.” 

 

                                                           
11

 Në vijim do t’i referohemi me shkurtesën KDPAK. 
12Ratifikuar me ligjin nr. Nr. 108/2012 “Për Ratifikimin e Konventës së OKB-së “Për të Drejtat e Personave me Aftësi 
të Kufizuara”. 

Sa më sipër, Komisioneri thekson se termi “person me aftësi të kufizuar” është një term  i cili 

përfshin kategori të ndryshme  në varësi të llojit të dëmtimit që ka personi, nëse është fizik, mendor, 

intelektual ose ndijor. Referuar vlerësimit të KMCAP si dhe kartelave mjekësore të ankuesit pranë 

Spitalit Rajonal Shkodër, ankuesi vuan nga probleme shëndetësore që i përkasin sferës neuro-

psikike. Bazuar në këto të dhëna ankuesi rezulton person me aftësi të kufizuara të shëndetit mendor, 

pasi është dëmtimi  tij që i përket sferës mendore që në ndërveprim me barrierat mund të pengojë 

pjesmarrjen e tij të plotë dhe efektive në shoqëri. 

Në këtë kontekst, aksesi në procedurat përpara policisë, në rrethana dhe cilësi të ndryshme, duke 

përfshirë ushtrimin e të drejtave dhe detyrimeve nga ana e personave me aftësi të kufizuara, kërkon 

heqjen e të gjitha barrierave. 
 

Sipas nenit 3, pika 3, të ligjit nr. 93/2014 “Për përfshirjen dhe aksesueshmërinë e personave me 

aftësi të kufizuara”, “Pengesat”/”Barrierat” nënkupton:  

a) pengesat sociale, veçanërisht qëndrimet, stereotipet e sjelljen tutelore;  

b) pengesat mjedisore, përfshirë vështirësitë në komunikim që kanë personat me dëmtime ndijore, 

veçanërisht ata me dëmtime në shikim dhe dëgjim, ata për të cilët komunikimi verbal është i 

kufizuar ose i pamundur e personat që kërkojnë formate të thjeshta për t’u lexuar dhe për t’u 

kuptuar;  

c) pengesat infrastrukturore, përfshirë ato në banesa, hapësira dhe shërbime publike;  

ç) pengesat institucionale, përfshirë ato në legjislacion dhe politika. 

Është shumë e rëndësishme që të njihet dhe të kuptohet drejtë diversiteti i personave me aftësi të 

kufizuara në mënyrë që të identifikohen pengesat/barrierat me të cilat ata përballen. Ndihma 

psikologjike dhe asistimi gjatë procedurave apo deklaratave përpara punonjësve të policisë, që sipas 

legjislacionit penal në fuqi garantohet për viktimat e veprës penale, merr një rëndësi të veçantë  për 

personat me aftësi të kufizuar të shëndetit mendor, të cilët kanë nevojë për krijimin e një mjedisi të 

qetë, në mënyrë që ata të shprehen lirshëm dhe që pengesat në komunikim të mos çojnë në 

procedura të papërshtatshme apo të keqtrajtuara nga ana e punonjësit të policisë. 

Pretendimi i ankuesit se oficeri i policisë gjyqësore ka refuzuar që ti japë kopje të ankimit të bërë, 

nuk u arrit të provohet.  Nuk u arrit të provohet se ankuesi ka paraqitur kërkesë për të patur kopje të  

ankimit të bërë prej tij përpara oficerit të policisë gjyqësore, ndërsa rezultoi se ankimi është mbajtur 

vetëm në një kopje, e cila së bashku me materialet hetimore është përcjellë pranë Prokurorisë së 

Rrethit Gjyqësor Shkodër. 

Garantimi i aksesit në shërbimet dhe procedurat policore për personat me aftësi të kufizuara, në 

baza të barabarta me të tjerët, në raste të caktuara mund të kërkojë, kryerjen e modifikimeve dhe 

rregullimeve që janë të nevojshme e të përshtatshme, në një rast të caktuar, pa vendosur barrë të 

tepruar. Sipas nenit 3, pika 9, të LMD-së, mohimi i përshtatjes së arsyeshme, përbën diskriminim 

dhe është i ndaluar sipas ligjit. 

Sa më sipër, Komisioneri rekomandon DVP Shkodër që të njohë diversitetin e personave me aftësi 

të kufizuara duke garantuar përshtatjen dhe fleksibilitetin e procedurave në raport me diverisitetin  e 

personave me aftësi të kufizuara me qëllim eleminimin e pengesave/barrierave dhe garantimin e 

aksesit cilësor në shërbimet policore të  personave me aftësi të kufizuara, në baza të barabarta me të 

tjerët. 

A/2. Në lidhje me sjelljen e  policisë në  ngjarjen e datës 19.09.2021. 

Ankuesi ka shtuar në objektin e ankesës së paraqitur pranë Komisionerit në datën 07.09.2021 

pretendimin se, në datën 19.09.2021 ishte dhunuar nga një person, por punonjësit e policisë nuk e 

kishin lejuar që të bënte ankim në lidhje me ngjarjen dhe nuk kishin marrë parasysh thëniet e tij pasi 

ai ishte ankuar disa herë për neglizhimin që Policia ka treguar ndaj problematikave të tij.  

Bazuar në raportin e shërbimit të datës 19.09.2021, të mbajtur nga punonjësit e policisë P.B dhe 

V.Zh, me detyrë SPZ, pranë Komisariatit të Policisë Shkodër, këta punonjës raportojnë se: 

“........më datën 19.09.2021, kemi qenë të gatshëm në Komisariat, pasdite kemi marrë një 

informacion për shtetasin J.B.............në zbatim të informacionit të marrë kemi shkuar tek Urgjenca 

e Spitalit Rajonal Shkodër. Në momentin që shkuam në spital morëm kontakt me shtetasin në fjalë, i 

cili tha se më ra një person, emrin nuk ja di, por banon në lagjen “Vasil Shanto”, qyteti Shkodër, ky 

shtetas kishte luhatje në thëniet dhe fliste me ton të lartë, thoshte me ton duke bërtitur në mes të 

spitalit kërkoj doktor psikiatër, kërkoj psikolog, kërkonte gjëra të cilat janë të pamundura të 

ofrohen, me pretendimin se ishte i sëmurë me epilepsi. Në fakt, aty në bazë të informacioneve 

shkonte herë pas here edhe pa asnjë shkak apo arsye për të marrë mjekim krejt pa asnjë motiv. 

Megjithatë, në bazë të pretendimeve të tij doktorët e mjekuan si për çdo rast tjetër. Ne më pas e 

kemi sjellë tek Policia tek Oficeri i krimeve R.H, për të bërë kallëzim në lidhje me atë që na tha ai, 

megjithëse ai nuk pranoi në këtë kohë kolegu im ka marrë patrullën e Policisë dhe ka shkuar tek 

banesa ku pretendonte vetë J. dhe nuk është gjetur në banesë as personin, dukej se J. nuk po thonte 

të vërtetën. Nuk dinte as personin as banesën dhe në këtë kohë J.  tha se po iku në shpi dhe ngaqë 

rri gjithë ditën xhiro nëpër Shkodër në momentin që ta shof personin do tju njoftoj dhe do vij për të 

kryer veprimet. Ne kemi qëndruar në pritje, ai nuk ka marrë në telefon dhe as nuk është paraqitur 

më në Polici. Duke qenë se tha se jam sëmurë, jemi munduar të bëjmë të pamundurën megjithëse ky 

shtetas herë pas here ka luhatje në thëniet e tij dhe  është e pamundur komunikimi me të për shkak 

të tonit të lartë që fliste në mënyrë të pakontrolluar”. 

Bazuar në sa më sipër, Komisioneri vlerëson se provat e administruara nuk janë të mjaftueshme për 

të  arritur në përfundimin nëse ka patur sjellje të cilat e kanë ekspozuar ankuesin ndaj një trajtimni 

të padrejtë dhe të pabarabartë. Pretendimet e ankuesit se nuk është lejuar nga policia që të bëjë 

ankim në lidhje me dhunën e pësuar në datën 19.09.2021 nuk u arrit të vërtetohet bazuar në provat e 

administruara gjatë procedurës së shqyrtimit të ankesës. 

Megjithatë, bazuar në rrethanat e konstatuara si më sipër dhe nisur nga rëndësia e kësaj çështje, 

Komisioneri vlerëson të evidentojë disa çështje në lidhje me qasjen e treguar nga ana e DVP 

Shkodër: 

Të gjithë personat kanë të drejtën të jetojnë të lirë nga dhuna. Strukturat dhe punonjësit e policisë 

kanë detyrimin jo vetëm që ta respektojnë të drejtën për të jetuar të lirë nga dhuna, duke mos 

ushtruar dhunë, por edhe detyrimin për të mbrojtur dhe për të përmbushur, në rastet kur personat 

dhunohen nga të tretë. Nëse detyrimi i parë ka natyrë negative që kërkon mosndërhyrjen nga ana e 

policisë dy detyrimet e tjera, kërkojnë një qasje proaktive dhe  kujdesin dhe vëmendjen e duhur nga 

ana e policisë, me qëllim që të garantohet e drejta për të jetuar të lirë nga dhuna.  

Personat me aftësi të kufizuara mund të preken në mënyrë disproporcionale nga dhuna, abuzimi dhe 

trajtime të tjera çnjerëzore dhe poshtëruese, të cilat mund të marrin formën e kufizimit ose veçimit, 

si edhe sulmeve të dhunshme13. Në këtë kontekst është shumë e rëndësishme që të pranohet që 

personat me aftësi të kufizuara mund të ekspozohen ndaj situatave të ndryshme abuzuese, për këtë 

arsye duhet të garantohet një trajtim preferencial, duke marrë në konsideratë aftësinë e kufizuar. 

Gjatë ndërveprimit të policisë në komunitet  është e rëndësishme që të forcohen dhe të lehtësohen 

kanalet e komunikimit kur personi me aftësi të kufizuar  raporton një vepër penale. 

Bazuar në sjelljen e treguar nga punonjësit e policisë në ngjarjen e ndodhur në datën 19.09.2021, 

rezulton se këta të fundit janë treguar pasivë në sjelljet e tyre duke pritur që ankuesi të marrë në 

telefon apo të paraqitet në polici. Pavarësisht se punonjësit e policisë shprehen se kanë bërë të 

pamundurën, nuk rezulton që strukturat e policisë të kenë ndërmarrë veprime  konkrete nga ana e 

tyre në lidhje me ngjarjen e datës 19.09.2021. 

Në raportin e shërbimit të hartuar nga punonjësit e policisë, evidentohet toni i lartë i zërit apo 

mënyra e të folurit (e cilësuar si e pakontrolluar nga punonjësit e policisë) e ankuesit dhe se këto 

aspekte kanë ndikuar në vlerësimin që punonjësit e policisë i kanë bërë situatës apo ngjarjes së 

raportuar nga ana e ankuesit. Manifestimi i zemërimit ose diskonfortit nga ana e ankuesit, i cili 

është një person me aftësi të kufizuara të shëndetit mendor, jo domosdoshmërisht është 

karakteristike e qënësishme e aftësisë së kufizuar. Raporti i shërbimit i hartuar nga ana e punonjësve 

të policisë, përshkruan ngjarjen e cila është e lidhur me momentin kur ankuesi është duke marrë 

mjekim shëndetësor  dhe  është e kuptueshme që ankuesi nuk mund të gëzonte një gjendje të mirë 

dhe të qetë fizike dhe psikologjike. Reagimi nga ana e ankuesit, nuk duhet të kushtëzojë veprimet e 

policisë e cila duhet gjithmonë që të garantojë qetësinë dhe sigurinë e personit të  dëmtuar. 

Në këtë kontekst, Komisioneri rekomandon DVP Shkodër që brenda kuadrit të përcaktuar 

procedurial dhe ligjor të ofrojë një trajtim preferencial për personat me aftësi të kufizuara, marrë në 

konsideratë aftësinë e kufizuar, duke lehtësuar komunikimin me personat me aftësi të kufizuar që 

raportojnë një vepër penale, veçanërisht kur janë ata viktima të saj. DVP Shkodër duhet të jetë më 

proaktive dhe të tregojë vëmendjen dhe kujdesin e duhur të rasteve të dhunës të raportuara ku 

viktima janë personat me aftësi të kufizuara. 

 

A/3. Në lidhje me sjelljen e  policisë në  ngjarjen e datës 10.11.2021. 

                                                           
13 Komenti i Përgjithshëm Nr.6 (2018), “Mbi barazinë dhe mosdiskriminimin”, miratuar nga Komiteti për të Drejtat e 
Personave me Aftësi të Kufizuara, versioni në gjuhën angleze, paragrafi 56. 

Gjatë procedurës së shqyrtimit të çështjes, babai i ankuesit, informoi Komisionerin se djali i tij, 

ankuesi J.B në datën 10.11.2021, ishte dhunuar sërisht nga disa persona. Në lidhje me këtë ngjarje, 

ankuesi pretendon se është paraqitur së bashku me babain e tij Ç.B për të bërë denoncim pranë 

Komisariatit të Policisë Shkodër, por një punonjës policie nuk i ka lejuar të hyjnë për të bërë 

kallëzim dhe i ka larguar nga ambientet e Komisariatit. 

Bazuar në tërësinë e informacionit dhe akteve të administruara gjatë procdurës së shqyrtimit të 

ankesës, rezultoi se, ankuesi së bashku me babin e tij janë paraqitur në datën 10.11.2021, rreth orës 

21:40, pranë DVP Shkodër. Nga kqyrja e pamjeve filmike të kamerave të sigurisë të vendosura në 

dispozicion nga ana e DVP Shkodër nuk u bë e mundur që të verifikohen pretendimet e ankuesit, se 

ai është larguar nga ana e punonjësit të policisë. Nga biseda telefonike e zhvilluar me ankuesin, ky i 

fundit pranoi se nuk kishte qëndruar gjatë në pritje, por ishte larguar pas 10-15 minutash, pasi nuk 

ishe lejuar që të futej direkt në ambientet e brendshme të Komisariatit. Komisioneri vlerëson se, në 

kuadër të mbarëvajtjes së punës në institucion dhe fakit që momenti i paraqitjes së ankuesit dhe 

babait të tij pranë DVP Shkodër përkon me orarin e ndërrimit të turneve, justifikon kërkesën e 

punonjësit të policisë drejtuar ankuesit për të pritur disa momente deri sa punonjësit përgjegjës të 

merrnin detyrat.  

Sa më sipër, në kushtet kur ankuesi nuk rezulton të jetë lënë gjatë në pritje pasi është larguar duke 

mos pritur sa punonjëit përgjegjegjës të merrnin detyrat, Komisioneri arrin në përfundimin se, 

bazuar në fakt dhe provat e administruara nuk rezultoi e provuar që ankuesi të jetë ekspozuar ndaj 

një trajtimi të padrejtë dhe të pafavorshëm. 

A/4. Në lidhje me sjelljen e policisë ndaj ankesave të tjera që ankuesi ka paraqitur pranë këtij 
institucioni.  

Ankuesi ngre pretendimin se, policia nuk tregon vëmendjen dhe kujdesin e duhur ndaj problemeve 

që ankuesi ka paraqitur pranë këtij institucioni dhe këtë faktë e provojnë ankesat që ai ka paraqitur 

edhe më parë pranë Komisionerit. 

Bazuar në informacionin e disponuar nga ana e Komisionerit në kuadër të shqyrtimit të ankesave, 

rezulton se: 

Ankuesi J.B ka paraqitur pranë Komisionerit ankesën nr. 23, datë 23.02.2021, kundër Drejtorisë 

Vendore të Policisë Shkodër me pretendimin për diskriminim për shkak të aftësisë së kufizuar duke 

pretenduar se është ofenduar nga punonjës të policisë. Me vendimin nr. 49, datë 23.03.2021, 

Komisioneri ka vendosur të deklarojë të përfunduar procedurën administrative pa një vendim 

përfundimtar, pasi ankuesi hoqi dorë nga ankesa. Sikurse deklaron edhe në ankesën objekt 

shqyrtimi, arsyeja e heqjes dorë nga kjo ankesë është pasi punonjësit e policisë i kishin kërkuar 

falje. 

Gjatë vitit 2021, ankuesi J.B ka paraqitur pranë Komisionerit një tjetër ankesë kundër DVP 

Shkodër. Në ankesën me nr. 84, datë 08.05.2021, ankuesi pretendon se është diskriminuar nga DVP 

Shkodër, për shkak të aftësisë së kufizuar, pasi është kërcënuar nga një person, por policia nuk ka 

marrë asnjë masë. Me vendimin nr. 82, datë 21.05.2021, Komisioneri ka vendosur të deklarojë të 

përfunduar procedurën administrative pa një vendim përfundimtar, pasi ankuesi hoqi dorë nga 

ankesa. 

Rezulton i provuar fakti se ankuesi është ekspozuar ndaj dhunës në ngjarjen e datës 21.07.2021, fakt 

ky i provuar, për të cilin ka filluar procedimi penal nga ana e prokurorisë dhe çështja aktualisht 

është në gjykim. Ndërkohë rezulton se DVP Shkodër ka marrë dijeni edhe për dy ngjarje të tjera ku 

pretendohet se ndaj ankuesit është ushtruar dhunë nga persona të tretë. Konkretisht,  për ngjarjen e 

datës 19.09.2021, DVP Shkodër ka marrë dijeni brenda ditës, referuar raport shërbimit të datës 

19.09.2021 ndërsa për ngjarjen e datës 10.11.2021, DVP Shkodër ka marrë dijeni minimalisht në 

datën 17.11.2021, nëpërmjet shkresës nr. 1570/1 prot., datë 16.11.2021, të dërguar nga ana e 

Komisionerit.   

Bazuar në informacionin e mësipërm, Komisioneri vlerëson se, pavërësisht se ngjarjet kur 

pretendohet se është ushtruar dhunë të marra të veçuara nga njëra tjetra nuk u provua se ngrenë 

çështje të trajtimit të padrejtë dhe të pafavorshëm ndaj ankuesit, të marra së bashku të gjitha ngjarjet 

ku ankuesi pretendon se është dhunuar, duhet të ngrenë shqetësim për DVP Shkodër në lidhje me 

situatën e ankuesit.  

Komisioneri rekomandon DVP Shkodër që të tregojë një qasje më proaktive dhe të vlerësojë me 

vigjilencën e duhur situatën dhe aktet e dhunës së ushtruar ndaj ankuesit. Komisioneri nxit DVP 

Shkodër që të hetojë në lidhje me faktin nëse aktet e dhunës ndaj ankuesit bazohen ose nxiten për 

shkak të aftësisë së kufizuar. 

Në përfundim, në mungesë trajtimit të padrejtë, të pafavorshëm dhe të pabarabartë ndaj ankuesit, 

nuk kemi të bëjmë me sjellje diskriminuese nga ana e DVP Shkodër për shkakun e pretenduar të 

diskriminimit, atë të aftësisë së kufizuar. 

 

PËR KËTO ARSYE : 

Bazuar në nenin 32 dhe 33 të  ligjit nr. 10221/2010 “Për Mbrojtjen nga Diskriminimi”, i ndryshuar,  

Komisioneri për Mbrojtjen nga Diskriminimi, 

 

V E N D O S I : 

1. Konstatimin e mosdiskriminimit të ankuesit J.B për shkak të aftësisë së kufizuar nga ana e 

Drejtorisë Vendore të Policisë Shkodër. 

 

2. Komisioneri rekomandon Drejtorinë Vendore të Policisë Shkodër, që me qëllim garantimin e 

një aksesi cilësor dhe në baza të barabarta me të tjerët në shërbimet policore nga ana e 

personave me aftësi të kufizuara, të marrë masat e mëposhtme: 

 

2.1 Të pranojë dhe të promovojë diversitetin e personave me aftësi të kufizuara; 

2.2 Të sigurojë përshtatjen dhe fleksibilitetin e procedurave në raport me diverisitetin  e 

personave me aftësi të kufizuara; 

2.3 Të sigurojë aksesueshmërinë për personat me aftësi të kufizuara, duke eleminuar të gjitha  

pengesat/barrierat;  

2.4 Të sigurojë përshtatjen e arsyeshme për personat me aftësi të kufizuara; 

2.5 Të tregojë një qasje proaktive dhe një vëmendje të shtuar të rasteve të dhunës ku viktima 

janë personat me aftësi të kufizuara; 

2.6 Të ofrojë një trajtim preferencial për personat me aftësi të kufizuara, marrë në konsideratë 

aftësinë e kufizuar; 

2.7 Të forcojë dhe lehtësojë komunikimin me personat me aftësi të kufizuar që raportojnë një 

vepër penale, veçanërisht kur ata janë viktima të veprës penale; 

2.8 Të hetojë nëse aktet e dhunës ndaj personave me aftësi të kufizuara, bazohen ose nxiten për 

shkak të aftësisë së kufizuar; 

 

3. Drejtoria Vendore e Policisë Shkodër, brenda 30 (tridhjetë) ditëve të njoftojë Komisionerin, 

lidhur me veprimet e ndërmarra për zbatimin e rekomandimeve të mësipërme. 

 

4. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 
 
 
KOMISIONERI 
 
 
 Robert GAJDA 

 

 

 

 

 

 

 

 

 

Shkaku :  Aftësia e kufizuar 

Fusha:  Shërbime 

Lloji i vendimit: Mosdiskriminim 

